
Հայաստանը և Ուրուգվայը ավանդաբար բարեկամ երկրներ են։ Ուրուգվայն աշխարհում առաջին պետությունն էր, որի խորհրդարանը 1965 թվականին ճանաչեց և դատապարտեց 20-րդ դարի սկզբին Օսմանյան Թուրքիայում իրականացված Հայոց ցեղասպանությունը։ 
Հայաստանի և Ուրուգվայի միջև դիվանագիտական հարաբերությունները հաստատվել են 1992 թվականին։ Բուենոս Այրեսում ՀՀ դեսպանը համատեղության կարգով հավատարմագրված է նաև Մոնտեվիդեոյում։ 2019 թվականից Երևանում գործում է Ուրուգվայի գլխավոր հյուպատոսությունը։
Վերջին տարիներին երկու երկրների ԱԳ նախարարությունների միջև հաստատվել է քաղաքական խորհրդակցությունների մեխանիզմ։ 2018թ. հոկտեմբերին Մոնտեվիդեոյում կայացել են հայ-ուրուգվայական քաղաքական խորհրդակցություններ ԱԳ նախարարների տեղակալների մակարդակով։ Երկու երկրների ԱԳ նախարարների միջև հաստատվել է կանոնավոր հեռախոսային կապ։
Հաճախակի են այցերը երկու երկրների բարձրաստիճան պաշտոնյաների մակարդակով։ 
Ուրուգվայում առկա է Հարավային Ամերիկայում ամենաազդեցիկ հայ գաղթօջախներից մեկը, մոտ 20 հազար մարդ։ Միևնույն ժամանակ, Ուրուգվայում գործում են հայկական մի շարք կրթական հաստատություններ, մշակութային և համայնքային այլ կառույցներ, Հայաստանյայց Առաքելական եկեղեցին։
Վերը նշվածը հաշվի առնելով, հայ-ուրուգվայական բարեկամական հարաբերություններին համահունչ և ՀՀ վարած արտաքին քաղաքականության տեսանկյունից՝ Հայաստանի Հանրապետության արտաքին գործերի նախարարությունը նպատակահարմար է գտնում «Հայաստանի Հանրապետության և Ուրուգվայի Արևելյան Հանրապետության միջև դիվանագիտական ներկայացուցչությունների և հյուպատոսական հիմնարկների դիվանագիտական, հյուպատոսական, վարչական և տեխնիկական անձնակազմի ընտանիքի անդամների կողմից վարձատրվող գործունեություն իրականացնելու մասին» համաձայնագրի ստորագրումը: Այն համապատասխանում է Հայաստանի Հանրապետության վարած արտաքին քաղաքականությանը և ստանձնած միջազգային պարտավորություններին:

